
ଶ୍ୱାନକୁ ବଜ୍ର ଯେ ଆମ୍ଭେ ମାରିବୁଁ ମରିବ । 

କିଞ୍ଚିତେ ଶବରକୁ ଯେ ଉରଗ ଗିଳିବ । 

ଏମନ୍ତ ଯେ ହରିଣୀର କଷ୍ଟ ହେବ ପାର । 

ସ୍ୱାମୀର କାର୍ଯ୍ୟ ଘେନିଣ ଚଳ ତତପର । 

ଆଜ୍ଞା ପରମାଣେ ତହୁଁ ଚାରିମେଘ ଗଲେ । 

ସୁବାହୁ ବନରେ ଯାଇଁ ପ୍ରବେଶ ହୋଇଲେ । 

ଘଡ଼ଘଡ଼ି ମାରେ ଯେ ବଜୁଳୀ ଘନଘନ । 

ତାହା ଦେଖି ମୟୁର ମଣ୍ତୁକ କରେ ସ୍ୱନ । 

ଦଶଦିଶ ଅନ୍ଧାରରେ କିଛିତ ନ ଦିଶି । 

ସୃଷ୍ଟି ପ୍ରଳୟ ପ୍ରବେଶ ହୋଇଲା କି ଆସି । 

ଅଣଞ୍ଚାଶ ମୂର୍ତ୍ତି ଧରି ବହିଲା ପବନ । 

ଲିଭିଲା ଅନଳ ଯେ ଛିଡିଲା ଜାଲମାନ । 

ଶ୍ୱାନକୁ ବଜ୍ର ଶବରେ ଉରଗ ଗିଳିଲା । 

ଏମନ୍ତ ଯେ ହରିଣୀର କଷ୍ଟ ଦୂର ହେଲା । 

ଏହା ଦେଖି ହରିଣୀ ହରଷଚିତ୍ତ ହୋଇ । 

ସାଧୁ ସାଧୁ ବିଧାତା ଯେ ବୋଲିଣ ବୋଲଇ ।

ନାରାୟଣ ସୁମରି ଚାଲଇ ଧୀର ଧୀର ।

ନବରଙ୍ଗେ ଚାଲୁଛନ୍ତି ବାଳୁତକୁମର ।

ପ୍ରବେଶ ହୋଇଲା ଯାଇଁ ଆପଣା ମନ୍ଦିର । 

ଶୁଣ ପରୀକ୍ଷିତରାଜା ଉତ୍ତରାକୁମର । 

ଏମନ୍ତ ପ୍ରକାରେ ଅଟେ ହରିଣୀ ବିପତ୍ତି । 

ଶୁଣିଲେ ଖଣ୍ଡନ ହେବ ଅଶେଷ-ଦୁର୍ଗତି । 

ଦୁଃସହ ବପତ୍ତି ତାର ନ ଲାଗଇ ଦେହେଁ । 

ଅପୁତ୍ରିକ ଶୁଣିଲେ ଯେ ପୁତ୍ର ଜାତହୁଏ । 

ଦରିଦ୍ରରେ ଧନ ଯେ ଅମୋକ୍ଷେ ମୋକ୍ଷଦାତା । 

ଚିନ୍ତାର୍ଥିମାନେ ପଢ଼ିଲେ ଯିବ ମନୁ ଚିନ୍ତା । 

ସନ୍ଧ୍ୟାକାଳେ ପ୍ରାତଃକାଳେ ସ୍ମରନ୍ତି ଯେ ଜନ । 

ମହାଘୋର ସଙ୍କଟୁ ରଖନ୍ତି ଭଗବାନ । 

ମୃଗୁଣୀର ସ୍ତୁତି ଏ ଅମୃତମୟ ରସ । 

ସମ୍ପୂର୍ଣ୍ଣ କରି ଶୁଣିଲେ ବୈକୁଣ୍ଠରେ ବାସ ।

ବଳରାମ ଦାସ ଗୀତା-ଅନ୍ତରେ ଲିହିଲେ । 

ଧନ୍ୟ ଧନ୍ୟ ମୃଗୁଣୀ ଯେ ବୋଲିଣ ବୋଇଲେ । 

ଜୟ ଜୟ ଜଗନ୍ନାଥ କମଳବିଳାସ । 

ଶ୍ରୀପାଦପଦ୍ମେ ଶରଣ ବଳରାମ ଦାସ ।

		 ଏ ପୃଷ୍ଠାଟି ୨୮ ନଭେମ୍ବର ୨୦୨୨ ଦିନ ୧୬:୧୨ ବେଳେ ବଦଳାଯାଇଥିଲା ।
	ଏହି ଲେଖା  କ୍ରିଏଟିଭ କମନ୍ସ ଆଟ୍ରିବୁସନ/ସେଆର ଏଲାଇକ ଲାଇସେନ୍ସରେ ରଖାଯାଇଛି;
ଆହୁରି କିଛି ନୀତି ମଧ୍ୟ ଥାଇପାରେ ।
ଅଧିକ ଜାଣିବା ପାଇଁ ବ୍ୟବହାର କରିବାର ନିୟମ ସବୁ ଦେଖନ୍ତୁ ।

